
Uttanríkis- og vinnumálaráðið 
 

 
Dagfesting:  6. januar 2025 

Mál nr.: 24/24183 

Málsviðgjørt: jd 

Eftirkannað: Lógartænastan 

dagfestir  

 

 

 

Uppskot til 

 

Samtyktar um landbúnaðarpolitikk 2025-2035 

 

 

Løgtingið tekur undir við, at landsstýrið fer undir at fremja málini, sum eru sett fram í 

landbúnaðarpolitikkinum 2025-2035 við tí endamáli at Føroyar í mest møguligan mun gerast 

sjálvbjargnar við burðardyggum, heilsugóðum, stuttfluttum, staðbundnum 

landbúnaðarvørum, og samstundis:  

 

1) verja vistfrøðiliga grundarlagið, bestu landbúnaðarjørðina og burðardygga framleiðslu 

 

2) tryggja kappingarføri og betri lønsemi í landbúnaðarvinnu 

 

3) gera landbúnaðin til vaksandi og týðandi íkast til samfelagsbúskap, ferðavinnu, 

gastronomi og atgongd at dygdarvørum fyri fólkið í landinum, 

 

4) skapa atgongd at føroyskum landbúnaðarvørum fyri ein kappingarføran prís, 

 

5) økja tilvitskuna, marknaðarføringina og virðingina fyri føroyskum landbúnaðarvørum, 

 

6) skapa vinnumøguleikar og arbeiðspláss í landbúnaði kring landið, 

 

7) menna vitan, útbúgving, gransking og royndir í landbúnaði, 

 

8) skipa hóskandi javnvág millum landbúnað sum fulltíðarvinnu, partvísa vinnu og sum 

ítriv, felagsskap og íkast til gerandislív og húsarhald kring landið 

 

 

 

 



 

2 / 3 

 

1. Viðmerkingar til uppskot til samtyktar  

Føroyskt framleiddar landbúnaðarvørur eru í harðari kapping við innfluttar vørur, ið fáa 

munandi stuðul. Lønsemið í vinnuni er lágt. Framleiðslunøgdin er lítil. Áhugin fyri vinnuni er 

lítil, og fá krøv verða sett vinnuni. Átøk, ið skulu vera landbúnaðinum, og við tí eisini 

keyparunum, at frama, eru fá, spjadd og tilvildarlig.  

 

Mentanarliga hevur landbúnaðurin stóran týdning, og rúm skal eisini vera fyri hesum 

partinum av landbúnaðinum. Men tey, sum hava landbúnaðin sum høvuðsvinnu og -inntøku, 

ella sum hjávinnu og -inntøku, hava uppiborið at verða mett sum ein verulig vinna, sum 

gevur samfelagnum týðandi íkast, og sum tí eisini hava alla virðing uppiborna. Tað er tískil 

umráðandi at gera eina hóskandi skilmarking millum vinnuligan landbúnað og 

frítíðarvirksemi. Tann gamla fatanin – at ein veruligur bóndi er ein, sum hevur fulltíðarvinnu 

í landbúnaðinum – er ikki hóskandi terminologi longur. Heldur átti bóndin at verið mettur 

eftir sínum avriki í mun til tað tilfeingi, ið honum er litið upp í hendur at umsita.  

 

Heimurin í dag er ikki sum áður; tað ber ikki til fyrilitarleyst at innflyta og brúka vørur, sum 

vit eins væl kunnu framleiða sjálv við teimum fyrimunum, sum tað hevur við sær – 

stuttfluttar matvørur, har fyrilit fyri burðardyggari lendisnýtslu, umhvørvi og djóravælferð og 

virðing fyri útbúgving og royndum eru fremst í øllum lutum. Tað ræður um at skipa 

landbúnaðarvinnuna soleiðis, at tey, sum hava áræði og førleikar, fáa veruligan møguleika at 

arbeiða og framleiða og á tann hátt økja matvøruframleiðsluna í Føroyum og við tí eisini økja 

lønsemið í vinnuni.   

 

Skal landbúnaðarpolitikkurin av sonnum gera mun, skal dentur leggjast á at virða og 

virðisøkja okkara egna tilfeingi. Dentur skal leggjast á at menna landbúnaðarvørur og 

framleiðsluna soleiðis, at føroyskt framleiddar matvørur í royndum kunnu kappast við 

innfluttar matvørur.  

 

Trýstið á ta góðu landbúnaðarjørðina er stórt; áhugamálini eru mong og fjøltáttað, og fleiri 

teirra eru bæði týðandi og neyðug. Tí er tað uppaftur meira umráðandi, at farið verður fram 

við skili, so alt neyðugt virksemi fær ta rúmd, tað hevur tørv á.  

 

Vit skulu menna landbúnaðin til eina trygga og lønandi vinnu fyri verandi og komandi 

bøndur. Ung fólk við hugflogi og áræði skulu kunna skapa sær eina trygga og góða lívsleið 

við at framleiða heilsugóðan mat til Føroya fólk. Landbúnaðarpolitikkurin skal verða eitt 

amboð til at skapa virðiligar karmar fyri landbúnaðinum, okkum øllum at frama. Tað er 

endamálið við hesum uppskoti til landbúnaðarpolitikk fyri Føroyar 2025-2035. 

 

Uppskotið er bygt á verkstovu, fundir og samrøður við tey mongu fólk, ið virka í og saman 

við føroyskum landbúnaði: Bøndur, vinna, áhugafeløg, virkir, ígongdsetarar, granskarar og 

øll áhugað.  

 

Við støði í hesum hevur Uttanríkis- og vinnumálaráðið, saman við Búnaðarstovuni og 

partvíst eisini Heilsufrøðiligu starvsstovuni, arbeitt víðari við málinum, og út frá hesum eru 

mál og ítøkilig uppskot samanskrivað. Síðani hava verið hoyringarfundir bæði saman við 

teimum, ið hava tikið lut, og við allar politiskar flokkar. 

 

Málini eru stór, men greið. 

Uttanríkis- og vinnumálaráðið, dagfesting. 

 

 

 

Høgni Hoydal 

landsstýrismaður 

 

/ Herálvur Joensen 

 

 

Yvirlit yvir fylgiskjøl: 

Fylgiskjal 1: Uppskot til landbúnaðarpolitikk 2025-2025  


